
क्रसं : ७७
कोड नम्बर :३८६९
प्रकाशकः रुम टु रिड
लेखक: रामबाबु सुवेदी
चित्रकार: के के कर्माचार्य
नेपाली अनलाइन संस्करण : उद्धव प्रसाद प्याकुरेल
नेपाली संस्करण सम्पादकः रमेशचन्द्र घिमिरे
संयोजकः रिड ग्लोबल
सहकार्यः रिड नेपाल, नेपाल बालसाहित्य समाज तथा अपाङ्गता अधिकार र
विकासका लागि क्रियाशील नेपाल(एड्राड)
सहयोगः जिपिइ ट्रान्सफर्मिङ एजुकेशन तथा युनेस्को
पहुंचयुक्त पुस्तक निर्माण- एड्राड
आवाज: संझना महर्जन, शाश्वत पराजुली, सजनी नौबागे, प्रा.डा. ध्रुव
घिमिरे ,अद्रीजा अधिकारी
(यो, नेपाल सरकार, शिक्षा, विज्ञान तथा प्रविधि मन्त्रालय, पाठ्यक्रम
विकास केन्द्र सानोठिमी भक्तपुरबाट सन्दर्भसामग्रीका रूपमा
स्वीकृति प्राप्त पुस्तक हो ।)
कथाको सारांस
चमेली सुनको गहना लगाएर विद्यालय जान थाली । उसमा घमन्ड चढ्न थाल्यो
। उसको मन गहना र सतही कुरामा एकोहोरियो । उसका साथीहरू ऊ बाट टाढा
हुँदै गए । अनि के भयो त ?

कुनै बखत चमेली नाम गरेकी एक जना केटी थिई ।
ऊ धनी बा–आमाकी एक्ली छोरी थिई ।ऊ कक्षा तीनमा पढ्थी ।

चमेलीकी आमासित राम्रा–राम्रा धेरै गहना थिए । एक दिन आमाले
चमेलीलाई ती सबै गहना देखाउनुभयो र तिनका नाम पनि बताउनुभयो ।

अर्को दिन चमेलीले सुटुक्क आमाको शिरफुल झिकेर लगाई । शिरफुल लगाएर
ऊ विद्यालयतिर लागी ।

चमेलीले बाटामा आफ्ना साथी चम्पा र सोहन भेटी । तिनीहरूलाई चमेलीको
शिरमा शिरफुल देखेर अचम्म लाग्यो ।

विद्यालयमा चमेली सबैको आँखाकी तारा भई । जो पनि उसैलाई हेर्ने र
उसैको कुरा गर्ने । नयनताराले त उसको गीतै गाइदिई—“छत्रे टोपी
ढल्काएर आई चमेली ।”

गुरुआमाले पनि चमेलीको शिरफुल देख्नुभयो तर उहाँले चमेलीलाई केही
भन्नुभएन ।

कक्षामा बसिरहँदा अलकाले चमेलीलाई भनी, “मेरी दिदीका त गरगहना कति
छन् कति ! तिम्रो त एउटा शिरफुल मात्रै, त्यो पनि आमाको ।”

चमेली विद्यालयबाट घर गएपछि आमाले चमेलीको टाउकोमा शिरफुल
देख्नुभयो र उसलाई भन्नुभयो, “आम्मै ! मेरी छोरीले शिरफुल लगाएकी
रहिछ । अहा ! कति सुहाएको ल !”

गहना लगाउँदा आफू राम्री देखिँदी रहिछु भन्ने थाहा पाएर चमेलीले
आफ्नो लागि गहना बनाइदिनुस् न भनेर आमालाई पिरोल्न थाली । उसले
आमालाई लगातार झिँझोली, “आमा ! मलाई ओँठी, कल्ली, झुम्का, शिरफुल र
फुली सबै गहना बनाइदिनुहोस् न ।”

चमेली ज्यादै पुलपुलिएकी छोरी थिई । उसले भनेपछि आमाबाबुले
पुऱ्याउनै पर्थ्यो । बिचरी आमा चमेलीलाई डोऱ्याएर सुनारकहाँ
जानुभयो ।

भोलिपल्ट सुनार दाइले सबै गहना बनाएर ल्याइदिनुभयो । चमेलीले ती
गहनाहरू लगाई । ऊ धपक्क बली । रङ्गीचङ्गी मुजुरजस्तै सिँगारिएर ऊ
चिरिच्याट्ट परेर विद्यालयतिर लागी ।

दिउँसोको खाजा खाने समयमा विद्यालयका सबै केटाकेटी चमेलीको वरिपरि
झुम्मिए । सबैको आँखा आफूमाथि परेको देखेर ऊ दङ्ग परी । उसकी साथी
कोपिलाले उसलाई “नाचिदेऊ न चमेली” भनी । साथीहरू गोलो घेरा बनाएर
ताली बजाउँदै गाउन थाले अनि चमेली नाच्न थाली ।

चमेली, अलका र तिलजा घर फर्किरहेको बेला सिमसिम पानी पर्न थाल्यो ।
रातो माटो चिप्लो भयो । चिप्लो माटोमा चिप्लेर चमेली लडी र उसको
चिटिक्क परेको शिरफुल कुच्चियो । तिलजाले धकेलेको भन्ठानेर ऊ
तिलजासित रिसाई । तिलजाले उसलाई छोएकी पनि थिइन । चमेली भिजेको
चिप्लो बाटोमा आफैँ लडेकी थिई ।

आफ्ना गहनाको मायाले गर्दा चमेली बिस्तारै खेलकुदबाट पर–पर भई ।
चमेली धपक्क गहना लगाएर साथीहरूले फुटबल खेलेको हेरेर मात्र बस्थी ।

एक दिन चमेलीले नुहाउन जान सबै गहना फुकाल्दै एकमाथि अर्को गहना
थुपारी । काँडे कल्लीले शिरफुललाई किचेछ । त्यसको नाकै भाँचिएछ,
हातै चुँडिएछ ।

चमेली नुहाएर आउँदा उसले शिरफुल छिनेको देखी । ऊ कल्लीलाई औल्याउँदै
कराउन थाली, “खुट्टाका मोजा र जुत्ता चाटेर बस्नेले मेरो शिरफुल
बिगारिदियो ।”
आफूले जतन नगरेकोले शिरफुल छिनेको हो भन्ने उसले सोचिन । त्यस दिन ऊ
विद्यालय गइन, शिरफुल बनाउन सुनारकहाँ गई ।

                            20 / 37



 

  
अर्को दिन कक्षामा चमेलीको कानको एउटा झुम्का हरायो । कतै पनि पाइएन
। उसले आफ्नै मिल्ने साथीहरूमाथि शङ्का गरी । गुरुआमाले सबै जनासँग
हराएको झुम्का पाएका छौ कि भनेर सोध्नुभयो ।

अर्को दिन काँडे बालाले नाकको बुलाकी चुँडालिदिएछ । चमेली त्यो
बुलाकी बनाउन सुनारकहाँ गई । फेरि चमेलीको विद्यालय छुट्यो ।

एक दिन चित्रकलाका गुरुले कक्षाका सबै जनालाई चमेलीको चित्र बनाउन
लगाउनुभयो । चित्र बनाउने नमुना बनेर चमेली मेचमा थपक्क बसिरही ।
सबै जनाले हतार–हतारमा उसको चित्र बनाउन थाले र धमाधम पाटीमा टाँस्न
लागे । चमेलीका ती चित्रहरू फरक–फरक किसिमका थिए ।

तिलजाले बनाएको चित्रमा चमेलीका दुवै हातका काँडे बाला एकै ठाउँमा
गाँसिएका थिए । चमेली सुनका सिक्रीले हात बाँधिएकी जस्ती देखिई,
मानौँ ऊ सुनकी कैदी बनेकी छ ।

अर्को अचम्मको कुरा के भयो भने उसको अर्को साथी शुक बहादुरले दुइटै
काँडे कल्लीलाई जोडेर चित्र बनाएछ । चमेलीका खुट्टा सिक्रीले
बाँधिएका जस्ता देखिए। ऊ आफूले त्यति बिघ्न मन पराएका गहनाले
आफैँलाई जकडे जस्तो देखिई।

साथीहरूका चित्र देखेर चमेली छक्क परी र दिक्क भई । साथीहरूले किन
यस्ता चित्र बनाए भनेर उसलाई आश्चर्य लाग्यो । तर चित्र–कलाका
गुरुले भने ती चित्र मन पराउनुभयो । उहाँले तिलजा र शुक बहादुरलाई
राम्रो चित्र बनाएकोमा बधाई दिनुभयो ।

दिन–परदिन साथीहरू चमेलीबाट टाढा हुँदै गए र घनिष्ठ हुन छोडे । ऊ
कक्षामा समेत साथीहरूबाट फुट्टा भएर पछिल्तिर एक्लै बस्न थाली ।

                            27 / 37



 

  
खाजा खाने समयमा पनि चमेली बगैँचाको चौतारीमा एक्लै बसेर खाजा खाई ।
चौतारीमा बसेर पारि डाँडातिर हेरेर ऊ टोलाइरही र आकाशमा उडेको
सुन्दर चरालाई देखेर उसले सोची, “आकाशमा उडेको चरा पनि एक्लै, म पनि
एक्लै ।”

गुरुले त्रैमासिक परीक्षाको नतिजा सुनाउनुभयो । कहिले पहिला कहिले
दोस्रा हुने चमेली अहिले दुई विषयमा फेल भइछ । नतिजामा आफ्नो स्थान
देखेपछि पछिल्तिर बसेर कक्षामा ऊ रुन थाली ।

भोलिपल्ट प्रधानाध्यापकले चमेलीलाई भन्नुभयो, “चमेली, तिमी पढाइमा
पहिलो हुन्थ्यौ र खेलकुदमा पनि तेजी थियौ । तिम्रो बास्ना जताततै
चलेको थियो । तिमी बदलियौ र सुनको पछि लाग्यौ । सुनको बास्ना हुँदैन
नानू ।”

“सुनको बास्ना हुँदैन नानू ।” प्रधानाध्यापकको यस कुराले चमेलीको मन
छोयो र मनमा गहिरो प्रभाव पऱ्यो । घर पुगेर उसले सबै गहना फुकाली र
कोठाको एक कुनामा मिल्काई ।

                            31 / 37



 

  
अर्को दिन ऊ आफ्ना सबै गहना लिएर सुनारकहाँ गई र नरम भएर भनी, “सुनार
काका, यी गहनालाई गालेर एउटै डल्लो बनाइदिनुहोस् न । अनि म यो आमालाई
राख्न दिन्छु ।” गालिसकेपछि सुनारले सुनको डल्लो चमेलीको हातमा
राखिदियो । अनि चमेलीले त्यो आमालाई दिई ।

चमेली विद्यालय गई । ऊ हँसिलो मुख लगाएर विद्यालय पुगी । उसको शरीरमा
एउटै पनि गहना थिएन । उसका साथीहरू आएर उसलाई अँगालो मारे । तिलजालाई
त उसले धेरै बेर अँगालो मारिरही ।

                            33 / 37



 

  
प्रार्थनाको पङ्क्तिमा चमेलीलाई देखेर प्रधानाध्यापकले उसलाई
केटाकेटीको सामुन्ने अगाडिनै बोलाउनुभयो र भन्नुभयो, “आज चमेली फेरि
साँच्चैकी चमेली भएकी छ, अबदेखि उसको बास्ना पनि जताततै फैलने छ ।”
चमेली खुसीले हाँसिरहेकी थिई र सबै साथीहरूलाई पाएर ऊ गद्गद थिई ।
चमेली साँच्चैकी चमेली भएर आई भनेर साथीहरूले रमाउँदै ताली पिटे ।

कक्षाकोठामा चमेलीले सहपाठी साथीहरूलाई सुन्दर सन्देश लेखी र
पाटीमा टाँसी -
“सुन सुन साथी हो मेरो कुरा सुन
थाहा मैले पाएँ सुनको बास्ना हुँदैन
बास्ना फैलाउने परिवार र साथी हुन् ।”
अनि साथी तिलजाले चमेलीको सन्देशमा थपी—
“बास्ना छ है चमेलीमा हाम्रो मन रुँदैन
बास्ना दिने चमेली छ है हामीसित नै ।”

यो पुस्तक दृष्टिबिहिन तथा छापा अक्षर पढ्न बाधा भएको
विद्यार्थीहरुको लागि तयार पारिएको तेस्रो स्तरको पहुंचयुक्त
पुस्तक हो।

